
Öllum er velkomið að skrá sig í Vinafélagið og er félagsgjaldið 

3.500 kr. á ári að lágmarki, en félögum er frjálst að greiða 

hærra gjald. Hægt er að greiða með greiðslukorti.

Viltu ganga í félagið eða afla þér nánari upplýsinga? Þá getur 

þú sent tölvupóst á netfangið vinafelag@opera.is eða hringt í 

síma 511-6400 og beðið um Eddu Jónsdóttur. Upplýsingar 

um Vinafélagið er ennfremur að finna á vef Íslensku óperunnar, 

www.opera.is. 

Þeir félagar sem hafa greitt félagsgjald fyrir starfsárið 2007-

2008 njóta eftirtalinna vildarkjara:

•	 10% afsláttur af miðum á óperusýningar Íslensku óperunnar.

•	 25% afsláttur af miðum á hádegistónleika Íslensku óperunnar.

•	 10% afsláttur af þátttökugjaldi á óperunámskeiðum 

Vinafélagsins og Endurmenntunar Háskóla Íslands.

•	 15% afsláttur af vörum (geisladiskum, DVD-diskum og 

myndböndum) í 12 Tónum, Skólavörðustíg 15.

•	 Að auki bjóða 12 Tónar félagsmönnum nokkrum sinnum á ári 

ákveðnar vörur á sérstöku tilboðsverði, eða með a.m.k. 20% 

afslætti. Þessi tilboð verða kynnt sérstaklega hverju sinni á vef 

Íslensku óperunnar og póstlista.  

•	 Leikskrá stærri óperusýninga í Íslensku óperunni send heim til 

félagsmanna. 

Nýir félagar sem gengið hafa til liðs við Vinafélagið á síðustu 

mánuðum eru boðnir hjartanlega velkomnir í hópinn.

VILTU GANGA Í VINAFÉLAG ÍSLENSKU ÓPERUNNAR?

Á námskeiðinu verður La traviata eftir Giuseppe Verdi 

kynnt, helstu einkenni tónlistarinnar rædd og skoðuð 

með tóndæmum. La traviata er eitt vinsælasta verk 

óperubókmenntanna og er sett upp í fjölmörgum 

óperuhúsum víða um heim á hverju ári. Uppfærslan í vor 

verður þriðja uppfærsla Íslensku óperunnar á La traviata. 

Námskeiðið stendur yfir í fjögur kvöld og síðasta kvöldið 

verður farið á sýningu Íslensku óperunnar á La traviata 

og gefst námskeiðsgestum þá tækifæri til að spjalla við 

nokkra af aðstandendum sýningarinnar. 

Vinafélagar fá 10% afslátt af námskeiðsgjaldi. 

Skráning er hjá Endurmenntun Háskóla Íslands í síma 

525-4444, eða á netfanginu endurmenntun@hi.is.

Nánari upplýsingar um námskeiðið má finna á vef Íslensku 

óperunnar, www.opera.is.

NÁMSKEIÐ UM LA TRAVIATA Á VEGUM VINAFÉLAGSINS
OG ENDURMENNTUNAR HÁSKÓLA ÍSLANDS

29. janúar – 12. febrúar 2008

Kæri óperuvinur!

Um leið og ég býð nýjan óperustjóra, Stefán 

Baldursson, velkominn til starfa fyrir hönd Vinafélags 

Íslensku óperunnar eru Bjarna Daníelssyni færðar 

þakkir fyrir vel unnin störf í þágu Óperunnar á 

undanförnum átta árum. Í stjórnartíð Bjarna litu 

ýmsar glæsilegar og eftirminnilegar uppfærslur 

dagsins ljós og ber þar sennilega hæst óperuna 

Macbeth eftir Verdi sem sýnd var vorið 2003 við 

frábærar undirtektir áhorfenda og gagnrýnenda.

 

Eitt meginmarkmið Vinafélagsins er að auka 

almennan áhuga og þekkingu á óperulist hér á 

landi. Félagið hefur ávallt lagt áherslu á að helstu 

perlur óperubókmenntanna, sem njóta mestrar 

lýðhylli í heiminum, séu færðar upp í Íslensku 

óperunni með reglulegu millibili enda eru þær best 

fallnar til þess að ná til fjöldans og efla almennan 

áhuga á óperum. Í ljósi þessa ber að fagna 

áherslum Stefáns Baldurssonar í verkefnavali en 

meginuppfærsla Óperunnar á vormisseri 2008 

verður hin ástsæla ópera La traviata eftir Verdi 

sem var síðast sýnd fyrir tólf árum. Meðal annarra 

ópera, sem löngu er orðið tímabært að færa 

upp að nýju, eru Carmen eftir Bizet, Rigoletto, 

Aida, Il Trovatore og Otello eftir Verdi, Madama 

Butterfly eftir Puccini, Carmina Burana eftir Orff, I 

Pagliacci eftir Leoncavallo og Évgení Ónegín eftir 

Tchaikovski. Að sjálfsögðu ber jafnframt að kynna 

íslenskum óperuunnendum minna þekktar óperur 

á borð við Ariadne auf Naxos eftir Richard Strauss 

sem verður frumflutt hér á landi nú á haustmisseri.

Framangreind upptalning leiðir hugann hins vegar 

að þeirri staðreynd að sviðið í Gamla bíói er svo 

lítið og aðstaða öll svo bágborin að illmögulegt eða 

jafnvel ógjörningur er að færa ýmsar þessara ópera 

þar upp, svo ekki sé minnst á óperur Wagners sem 

Íslenska óperan hefur illu heilli þurft að vanrækja. 

Fyrir liggur að hið glæsilega tónlistarhús verður ekki 

framtíðarheimili Óperunnar og þar verður aðeins 

unnt að sýna óperur með einföldum sviðsbúnaði. 

Í ljósi þessa ber að fagna því að undirbúningur 

byggingar óperuhúss í Kópavogi er í fullum gangi. 

Íslenska óperan, sem hefur boðið fram andvirði 

Gamla bíós sem framlag sitt til byggingar hússins 

og síns framtíðarheimilis, gegnir stóru hlutverki í 

undirbúningnum eins og vera ber og á óperustjóri 

sæti í báðum þeim nefndum sem settar hafa verið 

á laggirnar í þessu skyni.

 

Í júní síðastliðnum efndi Vinafélagið til sinnar þriðju 

óperuferðar út fyrir landsteinana. Að þessu sinni var 

farið til San Francisco og þótti ferðin takast mjög vel 

eins og Harpa Björnsdóttir, einn þátttakenda, segir 

skemmtilega frá hér í blaðinu. Stjórn Vinafélagsins 

vinnur nú að undirbúningi óperuferðar á vormisseri 

2008 og verður bráðlega tilkynnt hvert ferðinni 

verður heitið og hvaða óperur og stórsöngvara 

verður boðið upp á í þetta sinn.    

	 Tómas H. Heiðar

	 formaður Vinafélags Íslensku óperunnar

ÁVARP FORMANNS VINAFÉLAGS 
ÍSLENSKU ÓPERUNNAR

Þetta hljómaði sannarlega freistandi: Ferð til San Francisco til að 

sjá og heyra Kristin Sigmundsson koma fram í óperunum Don 

Giovanni eftir Wolfgang Amadeus Mozart og Der Rosenkavalier 

eftir Richard Strauss. Ekki þótti mér verra að fara átti í Yosemite-

þjóðgarðinn og svo hafði ég auðvitað draumkenndar hugmyndir 

um hippaborgina San Francisco með sín góðu listasöfn og orðspor 

frjálslyndis. Og hver getur láð mér það, sem sleit barnsskónum 

þegar kærleiksboðskapur hippahreyfingarinnar hljómaði hvað 

sterkast og kunni utan að þjóðsöng allra hippa: „If you‘re going 

to San Francisco, be sure to wear some flowers in your hair....“ 

Lagið hljómaði oft á gufunni sumarið 1967, enda yfirlýst „sumar 

ástarinnar“ í San Francisco. Svo í nafni ástar og nostalgíu og fyrir 

ákafan áhuga minn á fögrum listum og fagurri náttúru tókst ég á 

hendur ferð með móður minni og áttum við frábæra daga með 

fyrirtaks ferðafélögum undir dyggri fararstjórn Eddu Jónasdóttur 

og Helgu Láru Guðmundsdóttur. Veðrið lék við okkur alla dagana 

og gerði ferðina enn ánægjulegri fyrir vikið. 

Sól og selasöngur
Við lentum í San Francisco að kvöldi 11. júní eftir langt og strangt 

flug, en óþægindi ferðalagsins gleymdust fljótt þegar nýr, fagur 

og sólbjartur dagur reis og við héldum í skoðunarferð um borgina. 

Það kom mér á óvart hversu þekkilega stór hún er, byggingarnar 

hógværar og íbúðahverfin aðlaðandi, og að engin merki sjást 

um jarðskjálftann sem lagði borgina í rúst 1906. Helmingur íbúa 

er fæddur utan Bandaríkjanna og ég hitti fólk sem var nýflutt til 

borgarinnar frá Mongólíu, Víetnam, Kína og Úkraínu. Allir tala 

með einhverjum hreim svo sá íslenski stingur ekkert í stúf. Þarna 

búa öll þessi þjóðabrot saman í deiglu fjölbreytts mannlífs og 

gera San Francisco lifandi og áhugaverða. Í borginni eru mörg 

spennandi gallerí og góð listasöfn, og ekki má gleyma hinum 

einkennandi sporvögnum, Kínahverfinu, Kyrrahafsströndinni og 

fangelsiseyjunni Alcatraz sem liggur í San Francisco-flóanum. Nú 

er Alcatraz yfirgefin af föngum og opin gestum, og tekur að kvöldi 

á sig húmdökka mynd masturslauss skips. Við hafnarsvæðið 

liggur Fisherman’s Wharf þar sem eru ótal veitingastaðir og 

þar ákváðum við mæðgur að borða ameríska nautasteik fyrsta 

kvöldið. Eftir matinn gengum við um svæðið og heyrðum þá allt í 

einu torkennileg hljóð, sem reyndust koma frá hópi sæljóna sem 

sat á bryggjunum og söng selaljóð í kvöldrökkrinu – ljóð sem selir 

hafa örugglega sungið um aldir og lært sel fram af sel.

Ópera og ástarsöngvar
„Hvað er skáld? Óhamingjusöm manneskja sem dylur djúpa kvöl 

í hjarta sér, en varir hennar eru þannig lagaðar að þegar um þær 

fara andvörp og kvein hljóma þau eins og fegursta tónlist. Og 

fólkið flykkist að skáldinu og segir við það: Syngdu fljótt aftur...“  

Svona lýsir danski heimspekingurinn Sören Kirkegård hlutskipti 

skáldsins. Hann fjallar í verki sínu Enten - Eller um óperuna Don 

Juan, telur hana helsta meistaraverk tónlistar og segir: „Með 

sínum Don Juan gengur Mozart inn í hinn fámenna hóp manna 

sem skóp sér það nafn og þau verk sem tíminn mun aldrei gleyma, 

vegna þess að eilífðin man eftir þeim... Ódauðlegi Mozart, þér get 

ég þakkað að hafa ekki farið í gegnum lífið án þess að hrærast, þér 

get ég þakkað að ég mun ekki deyja án þess að hafa elskað, þó 

svo ást mín væri óhamingjusöm.“

Þetta var sá Don Giovanni sem við ætluðum að njóta í San 

Francisco-óperunni í flutningi færustu söngvara heimsins. Sagan 

um Don Juan er saga hins heillandi kvennamanns, sem getur ekki 

elskað eina konu því hann elskar allar konur. Þó hann veki í fyrstu 

mikla lukku hjá konunum sem hann hrífur með fagurgala og táli, 

þá er óumflýjanlegt að hann mun líka gera þær óhamingjusamar 

þegar hverful athygli hans beinist að nýju viðfangi og hann svíkur 

öll fyrri ástarorð. Hamingja breytist í óhamingju, ástarbrími og þrá 

breytist í trega og forsmán. Lífskraftur Don Juan er heillandi en svik 

hans fráhrindandi, og þannig nær hann að snerta við andstæðum 

Harpa Björnsdóttir

Ást og nostalgía
Ferð til San Francisco 11. – 18. júní 2007 á vegum Vinafélags Íslensku óperunnar

kenndum áhorfenda. Enginn lifandi maður getur þvingað Don 

Juan til að vera öðruvísi en hann er, aðeins andi frá öðrum 

heimi getur knésett hann. Kristinn Sigmundsson söng hlutverk 

höfuðsmannsins, sem í lok óperunnar rís frá dauðum og dæmir 

Don Juan fyrir svikin og hverflyndið. Kristinn var mikilfenglegur í 

skelfilegu gervi hins upprisna anda, sem vakti óhug, en þó ekki hjá 

hinum kokhrausta Don Giovanni, sem sunginn var af stórkostlegum 

pólskum baritón, Mariusz Kwiecien, og var hann ekki aðeins 

í hlutverki kvennaljóma á sviðinu, því ég held að engin kona í 

salnum hafi verið ósnortin af útgeislun hans. Sópransöngkonan 

Twyla Robinson söng hlutverk Donnu Elviru og sópransöngkonan 

Elza van der Heever hlutverk Donnu Önnu, en of langt mál yrði að 

telja alla flytjendur, nægir að segja að valinn maður var í hverju 

hlutverki. Stjórnandi hljómsveitarinnar var Donald Runnicles, sem 

minnir í útliti á síðhærðan kántrísöngvara og var greinilega vinsæll 

meðal óperugesta. Ferill hans er glæsilegur og ef marka má 

vinsældir hans og viðurkenningar, þá nær hann frábærum árangri 

í vali á söngvurum og í uppsetningu verka.

Meiri ást
Óperan Der Rosenkavalier eftir Richard Strauss var næst á dagskrá 

hópsins og nú var „okkar maður“ í einu aðalhlutverkanna. Óperan 

segir á gamansaman hátt frá ástarflækjum Marskálksfrúarinnar 

með hinum unga Octavian og bónorðsmálum hins óheflaða frænda 

hennar, Baróns Ochs, sem Kristinn túlkaði listilega. Tónlistin er 

oft tregafull og undurfalleg þrátt fyrir gamansaman söguþráð. Í 

1. þætti óperunnar kom fram tenórinn Robert McPherson í litlu 

hlutverki sem ítalskur tenórsöngvari og vakti geysihrifningu. Í lok 

3. þáttar syngja saman þrjár söngkonur: Marskálksfrúin túlkuð af 

finnsku sópransöngkonunni Soile Isokoski, Octavian túlkaður af 

messósópransöngkonunni Joyce Di Donato og Sophie, heitmey 

Ochs baróns, túlkuð af sænsku sópransöngkonunni Miah 

Persson. Þvílíkur söngur! Það bjó óviðjafnanleg fegurð og tregi í 

þessu dásamlega tríói, þar sem Marskálksfrúin kveður hinn unga 

ástmann sinn og sættir sig við að tíminn sem hún óttaðist að 

rændi hana fegurðinni hefur fært henni mildi og visku í staðinn, en 

Octavian og Sophie sjá bjarta framtíð eilífrar ástar fyrir sér. Í lokin 

standa elskendurnir ungu eftir á sviðinu og syngja dúettinn Ist ein 

Traum: „Það er draumur, segðu mér að það sé satt að þú elskir 

mig og ég elski þig. Það er draumur, við erum saman, alltaf, um 

alla eilífð.“

Eftir mikið klapp fór hópurinn á veitingastaðinn The Jardeniére, þar 

sem við hittum Kristin Sigmundsson og Ásgerði konu hans. Var 

Kristinn, eins og vænta mátti, umtalsvert föngulegri en uppvakinn 

höfuðsmaður, og öfugt við hinn óheflaða barón, einstakt ljúfmenni. 

Við vorum öll ákaflega stolt af því að fá að sjá Kristin meðal þeirra 

frábæru listamanna sem San Francisco-óperan teflir fram á sitt 

svið, og sáum með eigin augum að hann er meðal hinna fremstu í 

óperuheiminum í dag.

 

Þó ég fengi ekki endurvakta stemningu ástarsumarsins mikla 1967 

í San Francisco, þá fékk ég samt fullt af ást – í San Francisco- 

óperunni.

Höfundur er myndlistarmaður

Síðari stórsýning Íslensku óperunnar á þessu starfsári verður 

hin undurfagra og sígilda ópera Verdis, La traviata. Efniviður 

óperunnar mun flestum kunnur en hún byggir á frægri skáldsögu 

og leikriti eftir Alexander Dumas yngri, Kamelíufrúnni. Óperan 

segir frá lífsnautnakonunni Violettu, sem verður ástfangin af 

ungu glæsimenni síðustu mánuði lífs síns meðan hún berst við 

banvæna berklaveiki. Efnið hefur orðið tilefni ótal kvikmynda og 

leikgerða, sem flestar hafa gengið undir nafninu Kamelíufrúin, 

einna frægust mun kvikmynd George Cukors frá árinu 1936 þar 

sem Greta Garbo lék hina sárþjáðu Marguérite Gautier. Þetta 

er í þriðja skipti sem Íslenska óperan ræðst í að sviðsetja þessa 

frægu óperu og að þessu sinni telst það m.a. til tíðinda, að við 

kynnum til sögunnar nýja íslenska söngkonu í titilhlutverkinu, 

Sigrúnu Pálmadóttur, sem starfað hefur í Þýskalandi undanfarin 

ár og er nú fastráðin við óperuna í Bonn. Þar hefur hún vakið 

mikla athygli m.a. fyrir hlutverk Violettu en ekki síður fyrir 

titilhlutverkið í Luciu di Lammermoor sem hún söng í vor og 

hlaut einróma lof fyrir. Næsta hlutverk Sigrúnar í Bonn verður 

Marguerite í Faust, sem frumsýnt verður í apríl 2008. Hulda Björk 

Garðarsdóttir, sem sungið hefur mörg aðalhlutverk í Íslensku 

óperunni á undanförnum árum mun einnig syngja Violettu í 

þessari uppfærslu. Í hlutverki elskhugans Alfredo verður einn 

okkar fremsti tenórsöngvari, Jóhann Friðgeir Valdimarsson, sem 

hefur komið við sögu hér í Íslensku óperunni í nokkrum sýningum, 

m.a. sem Cavaradossi í Toscu og Turiddu í Cavalleria Rusticana. 

Jóhann Friðgeir hefur einnig sungið í ýmsum óperuhúsum 

á erlendri grund síðustu misserin og er um þessar mundir að 

syngja hlutverk Cavaradossi í Tulsa í Bandaríkjunum. Í þriðja 

aðalhlutverkinu, föður Alfredos, verður íslenskur söngvari sem 

ekki hefur sungið í óperu á Íslandi á annan áratug en starfað við 

frábæran orðstír í mörgum helstu óperuhúsum Evrópu, Tómas 

Tómasson. Leikstjóri sýningarinnar verður Jamie Hayes sem er 

íslenskum óperuunnendum að góðu kunnur m.a. fyrir frábæra 

sviðsetningu sína á Macbeth fyrir nokkrum árum. Leikmynd 

gerir hinn kunni breski leikmyndahöfundur Elroy Ashmore en 

lýsingu sýningarinnar annast Björn Bergsteinn Guðmundsson 

og búninga gerir Filippía Elísdóttir. Hljómsveitarstjóri verður Kurt 

Kopecky og frumsýning áætluð 8. febrúar.

LA TRAVIATA

EIN VINSÆLASTA ÓPERA ALLRA TÍMA

Söngvarar framtíðarinnar

Næsta vor stendur Íslenska óperan 

fyrir Óperustúdíói, fimmta árið í röð. 

Þar fá nemendur úr tónlistarskólum á 

höfuðborgarsvæðinu tækifæri til að taka þátt 

í óperusýningu sem er að öllu leyti unnin eins 

og aðrar sýningar Íslensku óperunnar. Það 

er óhætt að segja að verkefnið hafi fest sig í 

sessi sem eitt af stærri verkefnum Óperunnar 

og reynsla síðustu fjögurra ára hefur sýnt að 

það er mikill áhugi fyrir verkefninu meðal 

ungra tónlistarmanna á höfuðborgarsvæðinu.  

Á síðasta ári sáu tæplega 2.000 manns 

sýningu Óperustúdíósins á Suor Angelica 

og Gianni Schicchi eftir Puccini og hlaut 

sú sýning frábærar viðtökur áhorfenda sem 

gagnrýnenda.

Íslensku óperunni er það mikill heiður og 

ánægja að geta áfram veitt ungu hæfileikafólki 

mikilvæga reynslu og samtímis boðið 

áhorfendum upp á glæsilega óperusýningu.

Glitnir hefur verið dyggur bakhjarl Óperu-

stúdíósins undanfarin ár og er það Íslensku 

óperunni fagnaðarefni að framhald verði á 

því samstarfi. 

Stjórnandi Óperustúdíósins er Daníel 

Bjarnason.

ÓPERUSTÚDÍÓ ÍSLENSKU ÓPERUNNAR

ÓPERUDAGATAL 
haustmisseri 2007
Allar dagsetningar eru birtar með fyrirvara um breytingar

nánari upplýsingar á www.opera.is

okt.

nóv.

des.

Fimmtudagur 4. október kl. 20: ARIADNE – frumsýning

Laugardagur 6. október kl. 20: ARIADNE – 2. sýning 

Kynning fyrir sýningu í boði VÍÓ kl. 19.15

Miðvikudagur 10. október kl. 20: ARIADNE – 3. sýning

Kynning fyrir sýningu í boði VÍÓ kl. 19.15

Föstudagur 12. október kl. 20: ARIADNE – 4. sýning

Kynning fyrir sýningu í boði VÍÓ kl. 19.15

Sunnudagur 14. október kl. 20: ARIADNE – 5. sýning

Kynning fyrir sýningu í boði VÍÓ kl. 19.15

Þriðjudagur 16. október kl. 12.15: HÁDEGISTÓNLEIKAR
Guðrún Jóhanna Ólafsdóttir mezzósópran og Fransico Javier Jáuregui 
gítarleikari flytja íslensk og spænsk þjóðlög.

Föstudagur 19. október kl. 20: ARIADNE – 6. og lokasýning

Kynning fyrir sýningu í boði VÍÓ kl. 19.15

Þriðjudagur 23. október kl. 12.15: HÁDEGISTÓNLEIKAR
Hanna Dóra Sturludóttir, Freyja Gunnlaugsdóttir og Daniela Hlinkova 
flytja dagskrá fyrir söngrödd, klarinett og píanó.

Fimmtudagur 25. október kl. 20: PABBINN

Föstudagur 26. október kl. 20: PABBINN

Laugardagur 27. október kl. 19: PABBINN

Fimmtudagur 1. nóvember kl. 20: PABBINN

Föstudagur 2. nóvember kl. 20: PABBINN

Laugardagur 3. nóvember kl. 19: PABBINN

Fimmtudagur 8. nóvember kl. 20.30: LAND OG SYNIR 
10 ára afmælistónleikar

Einnig á dagskrá Í NÓVEMBER

LEIKRÆNT ÓPERUFERÐALAG
Í nóvember verður farið í leikrænt óperuferðalag, þar sem búin verða 
í leikbúning mörg frægustu atriði óperubókmenntanna. Bjarni Thor 
Kristinsson, Ágúst Ólafsson og Sigrún Hjálmtýsdóttir eru meðal 
söngvara sem koma fram í sýningunni.

Sunnudagur 2. desember kl. 17: CAMERATA DRAMMATICA
Barokkhljómsveitarverk flutt á upprunaleg hljóðfæri.

Sunnudagur 30. desember kl. 20: ÖÐRUVÍSI VÍNARTÓNLEIKAR
Kammersveitin Ísafold flytur Söngva jarðar eftir Gustav Mahler ásamt 
Sesselju Kristjánsdóttur mezzósópran og Finni Bjarnasyni tenór. 

Þriðjudaginn
16. október 2007

Guðrún Jóhanna 
Ólafsdóttir mezzósópran 
og Fransico Javier 
Jáuregui gítarleikari flytja 
íslensk og spænsk þjóðlög.Sjá nánar á www.opera.is

Þriðjudaginn
23. október 2007

Hanna Dóra Sturludóttir, 
Freyja Gunnlaugsdóttir 
og Daniela Hlinkova flytja 
dagskrá fyrir söngrödd, 
klarinett og píanó.Sjá nánar á www.opera.is

